
Dövlət başçısının bütün çağırışları 
vətəndaşların ürəyincədir

– Cənab Prezident İlham Əliyevin 
televiziyaya verdiyi müsahibə 
məzmun və əhatəlilik baxımdan böyük 
əhəmiyyətə malik fikirlərlə zəngindir 
və yüksək dəyərləndirilməlidir. Dövlət 
başçımız öncə açılışı edilən səhiyyə 
müəssisəsi ilə bağlı təəssüratlarının 
çox müsbət olduğunu, bu xəstəxananın 
səhiyyə sahəsində dövlətin fəaliyyətini 
əks etdirdiyini bildirdi. Son illərdə bir çox 
səhiyyə müəssisələri tikildiyini, onların 
da həm memarlıq, həm də avadan-
lıqlarla təchizat baxımından müəyyən 
standartları olduğunu qeyd edərək, bu 
xəstəxanada da vətəndaşlara keyfiyyətli 
tibbi xidmət göstəriləcəyinə əminliyini 
vurğuladı.

Qeyd edək ki, Azərbaycan 
Prezidentinin müvafiq sərəncamı ilə  
4 hektar sahədə inşa olunan 150 
çarpayılıq tibb müəssisəsi Yaponiya, 
Koreya Respublikası, İtaliya və Türkiyə 
istehsalı olan ən zəruri avadanlıqla 
təchiz edilib. Xəstəxanada cərrahiyyə, 
terapiya, pediatriya, reanimasiya, 
dializ və digər şöbələr, həmçinin 
laboratoriyalar fəaliyyət göstərəcək. 
Bu binaya Abşeron Rayon Mərkəzi 
Xəstəxanasının nəzdində olan mərkəzi 
xəstəxana, Abşeron rayon poliklinikası, 
Abşeron rayon uşaq poliklinikası və 
təcili və təxirəsalınmaz tibbi yardım 
şöbəsinin köçürülməsi nəzərdə tutulub.

Prezident bildirdi ki, xəstəxana, eyni 
zamanda, həkimlərin iş yeridir. “Burada 

200-dən çox həkim və bütövlükdə  
600-dən artıq tibb işçisi çalışacaq və 
təbii ki, onların da iş şəraiti müsbətə 
doğru dəyişir. Əminəm ki, burada 
göstəriləcək tibbi xidmət vətəndaşların 
sağlamlığını təmin edəcək, bərpa 
edəcək. Xəstəxananın inşası bir daha 
onu göstərir ki, bu sahədəki fəaliyyətimiz 
ardıcıl şəkildə davam etdirilir və Abşeron 
rayonunda da müasir xəstəxana artıq 
fəaliyyət göstərir. Bunun üstünlüyü, eyni 
zamanda, ondadır ki, bu vaxta qədər 
müxtəlif tibb müəssisələri fərqli-fərqli 
yerlərdə məskunlaşmışdı. Amma indi 
burada artıq həm xəstəxana, poliklinika, 
uşaq poliklinikası, doğum şöbəsi, təcili 
tibbi yardım şöbəsi – bütün şöbələr bir 
yerdə fəaliyyət göstərəcək. Əlbəttə ki, 
bu, insanların rahatlığı üçün də çox 
önəmlidir”.

Qeyd edək ki, son illər Azərbaycanın 
bütün bölgələrində ən müasir standart-
lara cavab verən xəstəxanalar tikilib 
fəaliyyət göstərir. Son 17 il ərzində  
750-dən çox xəstəxana ya yenidən 
tikilib, ya da ki, əsaslı şəkildə təmir edi-
lib. Bu xəstəxana və tibb müəssisələri 
fondu, demək olar ki, ən yüksək stan-
dartlara cavab verir. Dövlət ilk növbədə, 
səhiyyə sisteminin təkmilləşdirilməsi və 
tibbi xidmətin, xüsusilə, indiki dövrdə 
keyfiyyətini artırmaq üçün əlavə addım-
lar atır və bundan sonra da, bu, davamlı 
olacaq.

Hələ 2004-cü ildə səhiyyə siste-
minin maddi-texniki bazasının ya-
radılması, müasirləşdirilməsi, qara 
qızılı insan kapitalına çevirməyi özünün 
başlıca vəzifəsi hesab edən Prezi-
dentimiz müsahibəsində məhz bu 
məsələyə toxunaraq bildirdi: “Dediyim 
kimi, bu vəzifə artıq bütövlükdə icra 
edildi. Bütün bölgələrdə ən müasir 
xəstəxanalar, poliklinikalar, diaqnosti-
ka mərkəzləri fəaliyyət göstərir. Əgər 
biz buna nail olmasaydıq, son illərdə 
hər il 5 milyon insan tibbi müayinədən 
keçə bilməzdi. Hesab edirəm ki, bu 
da böyük nailiyyətdir. ... Eyni zaman-
da, bildiyiniz kimi biz indi, icbari tibbi 
sığorta sisteminə keçmişik. Bu keçid də 
mərhələli yollarla həll olunub”.

Dövlət başçısının bildirdiyi kimi, 
həqiqətən də müasir xəstəxana fondu 
olmasaydı, icbari tibbi sığortaya 
keçmək mümkün olmazdı. Ölkəmizdə 
bütün problemlər ardıcıllıqla həll edilir 
və yəqin ki, gələn 1 – 2 il ərzində böyük 
xəstəxanaların tikintisinə ehtiyac qalma-
yacaq və daha çox səhiyyə sisteminin 
təkmilləşdirilməsi, müasirləşdirilməsi 
istiqamətində addımlar atılacaq.

Xəstəxananın açılışının pandemiya 
dövrünə təsadüf etməsini əlamətdar 
hadisə adlandıran Prezident bu tibb 
müəssisəsinin tikintisinin pandemiyaya 
qədər başlandığını bildirdi: “Çünki heç 
kimin ağlına gələ bilməzdi ki, pandemi-
ya baş verəcək. Ancaq başqa hansısa 

xoşagəlməz hadisələr baş verə bilərdi. 
Ona görə bizim xəstəxana fondu 
buna hazır olmalı idi. Pandemiya ilə 
mübarizədə Azərbaycan ilk günlərdən 
qabaqlayıcı tədbirlər görərək, hesab 
edirəm ki, istədiyinə nail oldu. Biz 
vəziyyəti bütün dövrlərdə, yəni, bu bir 
il ərzində nəzarətdə saxlamağı bacar-
mışıq”.

Həqiqətən də, Azərbaycan pande-
miyaya qarşı mübarizədə nümunəvi 
ölkələrdən oldu. Yeni laboratoriyaların 
ölkəyə gətirilməsi bu işdə xüsusi rol oy-
nadı. Çünki pandemiyaya qədər bizdə 8 
laboratoriya var idi və gündə cəmi min 
test keçirilə bilərdi. Hazırda laboratori-
yaların sayı 42-dir və 20 min test keçiri-
lir. Eyni zamanda, pandemiya dövründə 
ilk günlərdən modul tipli xəstəxanaların 
ölkəyə gətirilməsinə başlanılıb və bu cür 
13 xəstəxana quraşdırılıb. Son həftələr 
ərzində dövlət siyasətinin nəticəsidir 
ki, müsbət dinamika müşahidə olu-
nur, sağalanların sayı xəstələnənlərin 
sayından xeyli çoxdur. Məhz buna 
görə də məhdudiyyətlə bağlı yumşal-
ma mərhələsinə qədəm qoymuşuq. 
Pandemiya başlayandan bir neçə 
dəfə sərt karantin rejimi tətbiq edilib, 
yoluxanların sayı azaldığına görə qa-
dağalar qaldırılıb. Yoluxmaların sayının 
yenidən artması daha ciddi tədbirlərin 
görülməsini zəruri edib. Beləliklə, il 
ərzində karantin rejimi gah yumşaldılıb, 
gah sərtləşdirilib. Hökumət tərəfindən 
vəziyyətə uyğun şəkildə addımlar atılıb 
ki, insanların sağlamlığı qorunsun. 
Müsbət haldır ki, dövlət başçısının 
bütün çağırışları vətəndaşlar tərəfindən 
anlayışla qarşılanır. Nəticə etibarilə həm 
dövlət siyasəti, həm vətəndaşların artan 
məsuliyyəti bu gün pandemiya ilə bağlı 
vəziyyətin nəzarət altında saxlanmasına 
imkan verir. Əminik ki, hazırda aparı-
lan vaksinasiya da öz müsbət təsirini 
tezliklə göstərəcək.

Təqdim etdi:  
Zərifə BƏŞİRQIZI,  

“Xalq qəzeti”

Azərbaycan Prezidenti İlham Əliyev və birinci xanım 
Mehriban Əliyeva fevralın 1-də Abşeron Rayon Mərkəzi 
Xəstəxanasının yeni inşa edilən binasının açılışında 

iştirak etdilər. Yeni tibb müəssisəsində yaradılan şəraitlə 
tanışlıqdan sonra dövlət başçısı Azərbaycan Televiziyasına 
geniş müsahibə verərək, açılışı olan səhiyyə müəssisəsi və 
ümumiyyətlə, hazırda ölkədə pandemiyanın vəziyyəti və ona 
qarşı aparılan mübarizə tədbirlərindən söz açdı. Milli Məclisin 
deputatı Aydın Hüseynov müsahibə ilə bağlı fikirlərini oxucularla 
bölüşür:

Azərbaycan və İtaliya arasında İqtisadi 
Əməkdaşlıq üzrə birgə Hökumətlərarası 
Komissiyanın həmsədrlərinin görüşü keçirilib

Energetika Nazirliyindən verilən məlumatda 
bildirilir ki, tərəflər Azərbaycan–İtaliya arasında 
ikitərəfli əməkdaşlığın gündəliyinə daxil olan 
məsələləri, o cümlədən, işğaldan azad olun-
muş ərazilərin bərpasında İtaliya şirkətləri ilə 
əməkdaşlıq imkanlarını müzakirə ediblər. 

Görüşdə italiyalı həmsədrin ötən ilin 8-9 
dekabr tarixlərində Azərbaycana səfərinin 
davamı olaraq, işğaldan azad edilmiş ərazilərdə 
həyata keçiriləcək bərpa və yenidənqurma 
işlərinə italyan şirkətlərinin cəlb edilməsi üçün 
bu ölkənin sahəvi assosiasiyalarının və dövlət 

şirkətlərinin iştirakı ilə “Web Missiya”nın təşkili, 
bu çərçivədə Azərbaycanın aidiyyəti qurum-
ları ilə müzakirələrin keçirilməsi barədə fikir 
mübadiləsi aparılıb.

Görüş zamanı, həmçinin iki ölkə ara-
sında müxtəlif sahələrdə əməkdaşlığın 
genişləndirilməsi imkanları, İqtisadi Əməkdaşlıq 
üzrə birgə Hökumətlərarası Komissiyanın 
növbəti iclasının keçirilməsi məsələləri  
müzakirə edilib.

Samirə ƏLIYEVA, “Xalq qəzeti”

Energetika naziri, Azərbaycan Respublikası və İtaliya Respublikası arasında 
İqtisadi Əməkdaşlıq üzrə birgə Hökumətlərarası Komissiyanın həmsədri  Pərviz 
Şahbazovla İtaliya Respublikasının Xarici İşlər və Beynəlxalq Əməkdaşlıq 

Nazirliyinin dövlət katibi, Hökumətlərarası Komissiyanın həmsədri Manlio Di Stefano 
arasında videokonfrans formatında görüş keçirilib. 

Azərbaycan gəncliyi 
etibarlı gələcəyimizdir 

Buna görə də, gələcəyini düşünən 
dövlət gənclərin inkişafına qayğı göstərir. 
Gənclərin inkişafına yardım edən hər bir 
dövlət  bununla öz xoşbəxt və firavan 
gələcəyini təmin edir. Hər il fevralın 2-si 
ölkəmizdə Gənclər Günü kimi qeyd olunur. 
Bu günümüzün təsis olunması, ümumiyyətlə, 
müstəqil Azərbaycanda məqsədyönlü 
gənclər siyasəti ulu öndər Heydər Əliyevin 
adı ilə bağlıdır. Dahi rəhbər ölkəmizdə siyasi 
hakimiyyətin müxtəlif dövrlərində gənclərə 
güvənib, onlara cəmiyyətin bütün sahələrində 
qol-qanad verib. Onun siyasi irsini öyrəndikcə 
Azərbaycan gəncliyinə necə böyük  diqqət və 
qayğı göstərdiyinin şahidi oluruq. Ümummilli 
liderimizin imzaladığı bir sıra sərəncamlar da   
zamanında  gənclər hərəkatının hərtərəfli 
inkişafına geniş imkanlar yaradıb.  Müasir 
dövrümüzdə də Azərbaycan dövləti, şəxsən 
Prezident İlham Əliyev gənclər üçün böyük 
işlər görür, gənclərə bütün sahələrdə yüksək 
etimad göstərilir. Bu gün cəmiyyətimizdə elə 
bir sahə yoxdur ki, orada gənclər layiqincə 
təmsil olunmasınlar.      

Qırx dörd günlük Vətən müharibəsində 
30 ilə yaxın mənfur və qaniçən düşmənin 
tapdağında olan əzəli ata-baba 
torpaqlarımızın azad olunması uğrundakı 
döyüşlərdə müzəffər Prezidentimiz, Silahlı 
Qüvvələrin Ali Baş Komandanı cənab 
İlham Əliyevin rəhbərliyi və komandanlığı 
altinda əldə olunan tarixi qələbəmiz  bir 
daha sübut etdi ki, mübariz Azərbaycan 
gəncliyi Vətənimizi qorumağa və bu 
yolda can əsirgəməməyə daim hazırdır. 
Prezidentimizin qeyd etdiyi kimi, rəşadətli 
və şanlı Azərbaycan Ordusunun tarixi 

zəfəri gənclərimizin bitib-tükənməz  
vətənpərvərliyini , müasir dövrdə  Vətənimizə, 
dövlətimizə və xalqımıza layiq olan gözəl, 
dəyərli bir nəslin formalaşdığını bütün 
dünyaya nümayiş etdirdi.  

Bu gün Azərbaycanda yüksək intellektual 
səviyyəyə və vətənpərvərlik hissinə, milli 
düşüncəyə malik gənc nəsil formalaşıb. 
Azərbaycan gənclərinin ölkənin ictimai-siyasi 
həyatında rolu günü-gündən artır. Hazırda 
respublikada mövcud olan yüzlərlə qeyri-
hökumət və gənclər təşkilatının fəaliyyəti 
dövlətin yaratdığı şərait sayəsində mümkün 
olub. Məhz dövlətin gənclərə dəstək və 
diqqət göstərməsinin nəticəsində Azərbaycan 
gəncliyində özünə, öz gücünə, istedadına 
inam artıb. Gənclər də öz növbəsində dövlət 
qayğısını daim hiss edərək nailiyyətləri 
ilə onlara göstərilən etimadı layiqincə 
doğrultmağa çalışırlar. Bu yüksək münasibətə 
cavab olaraq ölkəmizin parlaq gələcəyinin 
təminatçısı olan gənclər bütöv və müstəqil  
Azərbaycan naminə bütün güclərini səfərbər 
edir, Vətənin inkişafı üçün daha səylə çalışır 
və Prezident İlham Əliyevin uğurlu daxili və 
xarici siyasətini dəstəkləyirlər.   

 Bu gün ölkəsini sevən, Vətəninə sonsuz 
sevgi ilə bağlı olan  hər bir Azərbaycan 
gənci ümummilli lider Heydər Əliyevin 
ideyalarını öz fəaliyyətində rəhbər tutmağa, 
Azərbaycan gəncliyinin lideri olan möhtərəm 
Prezidentimiz İlham Əliyevin rəhbərliyi altında 
Azərbaycanın müstəqilliyinin əbədi yaşaması 
uğrunda mübarizə aparmağa hər an  hazırdır.                    

Səbinə XASAYEVA, 
Milli Məclisin deputatı

Gənclik böyük və tükənməz bir qüvvədir. 
Gənclər Vətənin işıqlı sabahı, nurlu gələcəyidir. 
Gəncliyin savadlı, dünyagörüşlü, yüksək əxlaqlı, 
tərbiyəli, vətənpərvər olması hər bir dövlət üçün 
vacibdir. Gənclər cəmiyyətin aparıcı qüvvəsidir. 
Fiziki və mənəvi cəhətdən sağlam olan, dünyada 
gedən prosesləri qavrayan, müasir texnologi-
yalarla işləməyi bacaran, əqidəli, milli-mənəvi 
dəyərlərə malik gənclər Vətənimizi uğurlu 
gələcəyə aparacaqlar. Buna görə də inkişaf və 
inteqrasiya məhz gənclərlə addımlayır. Dövlətin 
və cəmiyyətin gələcəyi gənclərdir. 

Tarif dəyişikliyi su ehtiyatlarından 
daha səmərəli istifadəyə sövq edəcək 

Su təchizatı və tullantı sularının axıdılması 
xidmətlərinin tariflərinə yenidən baxılmasına 
səbəb kimi son illər su təchizatının əhatə 
dairəsinin genişləndirilməsi, əhalinin 
fasiləsiz və keyfiyyətli su təchizatı üçün yeni 
infrastrukturların istismara verilməsi ilə əlaqədar 
elektrik enerjisi, mal-material, nəqliyyat və 
təmir xərclərinin artması, həmçinin “Azərsu” 
Səhmdar Cəmiyyəti üzrə işçilərin sayının 
və əməkhaqların yüksəlməsi nəticəsində 
mövcud tariflərlə gəlirlərin fəaliyyət üzrə 
xərcləri qarşılamaması göstərilib. Bu sahədə 
mövcud olan problemlərin aradan qaldırılması, 
xidmətlərin keyfiyyətinin yaxşılaşdırılması, 
istehlakçıların keyfiyyətli, habelə fasiləsiz 
içməli su ilə təmin olunması, su təchizatı və 
kanalizasiya sistemlərinin yenidən qurulması 
məqsədilə dövlət büdcəsindən hər il olaraq 
investisiya şəklində maliyyə vəsaiti ayrılır. 
Tarif tənzimlənməsində tariflərin mümkün olan 
aşağı səviyyədə saxlanılması, əhalinin optimal 
qiymətlərlə su ilə təmin edilməsi və s. kimi 
amillər nəzərə alınıb.

“Azərsu” ASC-nin xərclərinin ödənilməsi 
üçün dövlət büdcəsindən subsidiya ayrılır. 
Cari il üçün bu məqsədlə 45 milyon manat 
xərclənəcəyi nəzərdə tutulur.  

Tarif tənzimlənməsi “Azərsu”  
ASC-nin maliyyə-təsərrüfat fəaliyyətinin 
sağlamlaşdırılmasına müsbət təsir göstərəcək. 
Həmçinin fasiləsiz su təminatının əhatə 
dairəsinin daha da genişlənməsinə şərait 
yaranacaq, Səhmdar Cəmiyyətin işçilərinin 
sosial müdafiəsinin gücləndirilməsi üçün 
əlavə imkanlar formalaşacaq. Dövlət 
büdcəsindən “Azərsu” ASC-yə vəsait ayrılması 
dayandırılacaq və bu vəsaitin sərbəstləşməsinə 
imkan yaranacaq.

Tarif tənzimlənməsi ilə əlaqədar dövlət 
büdcəsində sərbəstləşən vəsait ölkədə həyata 
keçirilən sistemli və davamlı xarakter daşıyan 
sosial siyasətə uyğun olaraq sosialyönümlü 
tədbirlərə yönəldiləcək.

Son tarif tənzimlənməsi 2016-cı il mayın  
13-də aparılıb. Ötən müddət ərzində 

abonentlərin sayı 200 mindən çox artıb. 
“Azərsu” ASC tərəfindən həyata keçirilən 
su təchizatının əhatə dairəsi 50 faizdən  70 
faizə, fasiləsiz su təchizatı isə 65,6 faizdən 
70,5 faizə  yüksəlib. 2016-2020-ci illərdə orta 
aylıq əməkhaqqı 41 faiz, pensiya 69 faiz artıb. 
Hazırda isə orta aylıq əməkhaqqı 703,5 manat 
təşkil edir. Qeyd edək ki, bundan əvvəlki tarif 
dəyişikliyi aparılmış 2016-cı ildə orta aylıq 
əməkhaqqı 500 manat idi.

Tənzimləmədən sonra belə, tariflər bir sıra 
MDB ölkələrində olduğundan aşağıdır. Belə 
ki, əhali üzrə su təchizatı və tullantı sularının 
axıdılması xidmətinin birlikdə tarifi Moskvada 
(Rusiya) 1,70 manat/kubmetr, Kiyevdə 
(Ukrayna) 1,42 manat/kubmetr, Minskdə 
(Belarus) 1,17 manat/kubmetr, Ankarada 
(Türkiyə) isə 0,64-1,28 manat/kubmetr təşkil 
edir.

Tarif dəyişikliyi məhdud su ehtiyatlarından 
daha səmərəli və qənaətlə istifadəyə sövq 
edəcək.

Tarif dəyişikliyinin aylıq istehlak 
səbətinə 2,50 manat, bir abonentin aylıq 
xərcinə isə təxminən 5 manat təsir edəcəyi 
proqnozlaşdırılır.

Tarif Şurasının katibi Ceyhun Nəcəfov 
isə məsələ ilə bağlı bildirib ki,   “Azərsu” ASC 
tərəfindən Tarif Şurasına müraciət olunub. 
Müraciətdə qeyd edilib ki, son illər  “Azərsu” 
ASC  tərəfindən həyata keçirilən su təchizatının 
coğrafiyası, fasiləsiz su təchizatının əhatə 
dairəsi genişlənib. Bunun nəticəsində də 
elektrik enerjisi və digər xərclər artıb: ”Buna 
görə də artıq mövcud tariflə əldə olunan gəlir 
xərcləri qarşılamır və bununla bağlı dövlət 
büdcəsindən subsidiya ayrılır”.

Eyni zamanda,  “Azərsu” ASC müraciətində 
qeyd edib ki, xidmətin davamlılığının təmin 
edilməsi, keyfiyyətin yüksəldilməsi, həmçinin 
dövlət büdcəsindən asılılığın aradan 
qaldırılması üçün tariflərin artırılması zəruridir.

Tarif Şurasının katibi vurğulayıb ki, məsələ 
Tarif Şurasının iclasında müzakirə olunub: 
“İclasda bir kubmetr su təchizatının tarifi ƏDV 
daxil olmaqla əhali üzrə Bakı, Sumqayıt, 
Xırdalan şəhərləri və Abşeron rayonu üçün 
70 qəpik, digər inzibati ərazi vahidləri üzrə 60 
qəpik, tullantı sularının axıdılması xidmətinin 
tarifi isə ölkə üzrə bir kubmetr üçün 30 qəpik 
səviyyəsində təsdiq olunub”.

Qeyd edək ki, 2021-ci ilin dövlət büdcəsində 
“Azərsu” ASC-nin xərclərin ödənilməsi üçün 
45 milyon manat subsidiya nəzərdə tutulub. 
Su təchizatının tarifinin tənzimlənməsi  
nəticəsində dövlət büdcəsindən “Azərsu” 
ASC-yə vəsait ayrılması dayandırılacaq, bu 
vəsait sərbəstləşərək, ölkədə həyata keçirilən 
sistemli və davamlı xarakter daşıyan sosial 
siyasətə uyğun olaraq, sosialyönümlü tədbirlərə 
yönəldiləcək.    

Tarif (qiymət) Şurasının yanvarın 31-də keçirilən növbəti iclasındə   
“Azərsu” ASC-nin müraciəti müzakirə olunub və bir kubmetr su təchizatının 
tarifi ƏDV daxil olmaqla əhali üzrə Bakı, Sumqayıt, Xırdalan şəhərləri və Abşe-
ron rayonu üçün 70 qəpik, digər inzibati ərazi vahidləri üzrə 60 qəpik, tullantı 
sularının axıdılması xidmətinin tarifi isə ölkə üzrə bir kubmetr üçün 30 qəpik 
səviyyəsində təsdiq olunub. Qərar 2021-ci il fevralın 1-dən qüvvəyə minib.

Soydaşlarımız Konnektikut ştatının 
Nümayəndələr Palatasına etiraz ediblər

��  ABŞ-ın Konnektikut ştatındakı erməni lobbisinin 
göstərişi ilə yerli Nümayəndələr Palatasının üzvləri Edvin 
Varqas və Uilyam Peti Ermənistan tərəfindən işğal edilmiş 
Xankəndidə qurulan qeyri-qanuni separatçı rejimin qalıqlarını, 
qondarma “Artsax respublikası”nı tanımağa çağıran 00009 
saylı qərar layihəsini sözügedən quruma təqdim ediblər.

Diasporla İş üzrə Dövlət 
Komitəsindən verilən məlumatda qeyd 
edilir ki, etiraz əlaməti olaraq Amerika 
Azərbaycanlıları Şəbəkəsi (USAN) 
məktub kampaniyasına start verib.

Məktubda bildirilir ki, qanun layihəsi 
Ermənistan–Azərbaycan münaqişəsi 
ilə bağlı həqiqətləri yanlış şəkildə 
təqdim edir. Ermənistanın Azərbaycan 
ərazilərini işğal etmişdir, beynəlxalq 
qanunlara, eləcə də ABŞ-ın milli maraq-
larına və xarici siyasətinə zidd olaraq 

"Artsax" adlı separatçı rejimin qeyri-
qanuni fəaliyyətinin təşviq olunması 
yolverilməzdir. 

Qeyd olunub ki, Ermənistan ordu-
sunun 2020-ci ilin noyabrında məğlub 
olması və kapitulyasiyası nəticəsində 
Azərbaycanın ərazi bütövlüyünü bərpa 
etməsinə baxmayaraq, erməni lobbisi 
hələ də ədalətsiz mövqe tutur və donor-
larından aldıqları ianələri doğrultmaq 
ümidi ilə ABŞ-ın qanunverici orqanların-
da qərəzli çıxışlar edir.

USAN soydaşlarımızı Konnektikut 
ştatının Nümayəndələr Palatasına 
məktublar ünvanlamaqla seçdikləri 
şəxslərə ətraflı məlumat verməyə və 
bu qanun layihəsini pisləməyə çağırıb.
Məktub kampaniyasına aşağıdakı 

link vasitəsilə qoşulmaq olar: https://
www.votervoice.net/AZERI/Campa-
igns/79895/Respond?vvsn=BTcAAgEN
ACXgTAkzWqX7BAA

Sosial şəbəkələrdə  
koronavirusla bağlı yalan xəbəri 
paylaşan şəxs müəyyən edilib

Son günlər sosial şəbəkələrdə Azərbaycanda 
koronavirusun üçüncü dalğasının daha qorxulu və 
acınacaqlı olacağı, bu mərhələdə uşaqların kütləvi 
yoluxacağı və onlar arasında çoxsaylı ölüm hallarının 
baş verəcəyi, eləcə də xəstə uşaqların qəbulu üçün 
xəstəxanalarda hazırlıq işlərinin aparıldığı barədə səs 
yazısı yayılıb.

AZƏRTAC Dövlət Təhlükəsizliyi Xidmətinin (DTX) saytına 
istinadla xəbər verir ki, həmin səs yazısı həkim tərəfindən payla-
şıldığından vətəndaşlar arasında vahimə və təşviş doğurmaqla 
yanaşı, cəmiyyətdə dövlətin koronavirusla mübarizə tədbirlərinə 
inamsızlığa şərait yaradıb.

DTX tərəfindən aparılmış araşdırmalar nəticəsində 
vətəndaşlar arasında çaşqınlığa və əsassız narahatlığa səbəb 
olmuş həmin xəbəri paylaşan şəxsin Elmi-Tədqiqat Travmato-
logiya və Ortopediya İnstitutunun həkimi, hazırda koronaviruslu 
xəstələrin müalicəsi ilə əlaqədar Qobustan Rayon Mərkəzi 
Xəstəxanasına ezam olunmuş, 1974-cü il təvəllüdlü Məcidova 
İlahə Telman qızı olduğu müəyyənləşdirilib.

İlahə Məcidova özünün səhv mülahizələrinə əsaslanan səs 
yazısını paylaşmasından peşman olduğunu, koronavirus pan-
demiyası ilə əlaqədar indiki həssas dönəmdə bu hərəkətinin do-
ğura biləcəyi ağır nəticələr barədə düşünmədiyini etiraf edərək 
ictimaiyyətdən üzr istəyib.

Onun məsuliyyətə cəlb edilməsi məsələsi qanunvericiliyə 
uyğun qaydada həll olunacaq.  

DTX bir daha sosial media təmsilçiləri və sosial şəbəkə 
istifadəçilərindən koronavirus epidemiyası ilə bağlı məlumatları 
bölüşərkən diqqətli olmağı, qeyri-rəsmi və dəqiqləşdirilməmiş 
xəbərlərin yayılmasına yol verməməyi, yalnız aidiyyəti dövlət 
qurumlarının məlumatlarına etibar və istinad etməyi xahiş edir.

